
MINUTI

IĊ-CHAIRPERSON (Onor. Beppe Fenech Adami): Hemm korrezzjonijiet għall-Minuti? L-Onor. Alex Muscat.

ONOR. ALEX MUSCAT: Sur President, għall-fini ta’ korrettezza, minbarra dak li ġie minuted, u ċioè li ġie rtirat kumment partikolari magħmul mill-Onor. Jason Azzopardi fil-konfront tal-Prim Ministru, sar u ġie rtirat ukoll kumment fil-konfront tiegħi mix-xhud. 

IĊ-CHAIRPERSON: Iva, kien sar ukoll kumment mill-Onor. Azzopardi fil-konfront tal-Onor. Muscat fejn qallu li ried jiżvijja intenzjonalment, liema kumment imbagħad ġiet rtirat.  Nitlob li dan jidħol ukoll fil-Minuti.

Il-Minuti, kif emendati, jistgħu jiġu kkonfermati?  (Onor. Membri:  Iva)

Il-Minuti ta’ Laqgħa Nru. 37 li saret fis-6 ta’ Frar 2019, kif emendati verbalment, ġew konfermati.

IĊ-CHAIRPERSON: Ngħaddu issa għall-korrispondenza.

KORRISPONDENZA

IĊ-CHAIRPERSON:Għandna korrispondenza datata 8 ta’ Frar 2019, mibgħuta mill-Uffiċċju Nazzjonali tal-Verifika – ġiet iċċirkolata lill-Membri tal-Kumitat u se tittella’ wkoll fuq il-website – fejn fiha l-Awditur Ġenerali qed jagħti spjega ulterjuri dwar mistoqsija li kienet saret mill-Onor. Robert Abela fl-aħħar laqgħa ta’ dan il-Kumitat. Invista ta’ dik il-korrispondenza n-naħa tal-Gvern talbet li llum minflok jixhed l-Onor. Jason Azzopardi, jixhed l-Awditur Ġenerali, li qiegħed preżenti hawnhekk u nitolbu sabiex jersaq fuq il-Mejda ħalli jkun jista’ jagħti d-depożizzjoni tiegħu.









KONTINWAZZJONI TAD-DISKUSSJONI DWAR IR-RAPPORT TAL-AWDITUR ĠENERALI INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST PAUL’S BAY”

IĊ-CHAIRPERSON: Sur Deguara, din mhijiex l-ewwel darba li qed tixhed quddiem dan il-Kumitat. Qed nara li tinsab assistit mill-Prof. Refalo, li tista’ tikkonsulta miegħu, però l-Prof. Refalo mhuwiex il-persuna li għandha twieġeb il-mistoqsijiet li se jsiru, ħlief fejn jista’ jkun hemm punti purament tekniċi legali, meta allura bil-permess ta’ dan il-Kumitat ikun jista’ jintalab jintervjeni Prof. Refalo. 

Domandi?  L-Onor. Robert Abela.

ONOR. ROBERT ABELA: Sur Deguara, meta d-Deputat Awditur Ġenerali ġie mistoqsi minni l-ġimgħa li għaddiet jekk fir-rapport tagħkom kontux ħadtu konsiderazzjoni tar-regola tat-30% fit-tpartit, ir-risposta kienet li le, ma kontux dħaltu f’dik il-kwestjoni. Qed nifhem li tixtieq tikkoreġi jew temenda parti minn dik ix-xhieda.

IS-SUR CHARLES DEGUARA (Awditur Ġenerali): Iżjed milli nikkoreġi, xtaqt nagħmel kjarifika, fis-sens li din konna ddiskutejniha bejnietna eżattament wara dan il-Kumitat u konna ġejna nfurmati mit-team tal-investigaturi, li din il-ħaġa kienet ittieħdet inkonsiderazzjoni.

ONOR. ROBERT ABELA: Jiġifieri l-punt dwar jekk ġietx osservata jew le r-regola tat-30% dħaltu fiha.

IS-SUR CHARLES DEGUARA: Eżattament, u sibna li ġiet osservata.

ONOR. ROBERT ABELA: Imma fir-rapport tagħkom ma jissemma xejn.

IS-SUR CHARLES DEGUARA:  Għax kif taf inti, aħna nirrappurtaw by exception, jiġifieri nikkummentaw fejn insibu ħażin.

ONOR. ROBERT ABELA: Jien fattwalment ma naqbilx mal-konklużjoni tagħkom. Kontu ħadtu parir legali meta dħaltu dwar din ir-regola, u ċioè li l-valur tal-proprjetà tal-Gvern, meta jkun hemm tpartit f’esproprju, ma jistax jaqbeż il-valur tat-30% tal-art esproprjata?

IS-SUR CHARLES DEGUARA: Dwar dan il-każ partikolari ma konniex ħadna parir, però kif taf inti, l-Uffiċċju tagħna għamel ħafna investigazzjonijiet dwar il-Government Property Division (GPD) – jekk m’iniex sejjer żball din hija s-sitt jew is-seba’ investigazzjoni – u diġà konna missejna din il-ħaġa f’investigazzjonijiet qabel. Kemm minn parir li konna ħadna mingħand l-espert legali tagħna, il-Prof. Refalo, kif ukoll minn xhieda li ta l-Avukat Ġenerali lil dipartimenti oħra tal-Gvern, kien ċar f’dan il-kuntest li din il-proviso ma ġietx miksura.

ONOR. ROBERT ABELA: Għal-liema raġuni ma ġietx miksura?

IS-SUR CHARLES DEGUARA: Il-proviso jgħid li l-artijiet li jagħti l-Gvern b’permuta ma jistgħu bl-ebda mod jeċċedu t-30% tal-valur tal-art esproprjata. F’dan il-każ il-permuti kienu ta’ valur inqas mill-art esproprjata, u ngħatat differenza ta’ madwar €700,000 to make up.

ONOR. ROBERT ABELA: Nibdew bil-prinċipju ġenerali. Bħala prinċipju, kif jitħallas l-esproprju, bi proprjetà jew bi flus?

IS-SUR CHARLES DEGUARA: Jekk ikun se jkun hemm permuta, il-liġi tippermetti...

ONOR. ROBERT ABELA: Le, mhux x’tippermetti l-liġi qed nistaqsi imma x’inhi r-regola ġenerali. Meta għandek esproprju, min ikollu l-proprjetà meħuda mingħand il-Gvern, kif jitħallas?

IS-SUR CHARLES DEGUARA: Fil-bidu kienet titħallas bi flus kontanti, però eventwalment, anke minħabba esiġenzi finanzjari, il-Gvern kien daħħal din il-faċilità li jekk ikun hemm qbil, meta tkun se ssir esproprjazzjoni, jista’ jsir tpartit ta’ artijiet minflok ħlas. 

ONOR. ROBERT ABELA: Sewwa għedt li meta jkun hemm qbil. Qed nifhem sew li min ikollu l-proprjetà meħuda mingħandu, jista’ jirrifjuta t-tpartit u jinsisti li jirċievi l-kumpens fi flus?
IS-SUR CHARLES DEGUARA: Nemmen li jista’, però fil-verità fil-każijiet li ltqajna magħhom ġiet aċċettata.

ONOR. ROBERT ABELA: L-ewwel ħalli nistabbilixxu r-regola ġenerali. Ir-regola ġenerali hija li l-kumpens jitħallas fi flus.

IS-SUR CHARLES DEGUARA: Eżatt.

ONOR. ROBERT ABELA: U hija għażla tal-individwu li tkun se titteħidlu l-proprjetà mill-Gvern, jekk jaċċettax kumpens fi proprjetà jew le. Jiġifieri l-individwu jista’ jirrifjuta.

IS-SUR CHARLES DEGUARA: Hekk hu.

ONOR. ROBERT ABELA: Ħalli niġi issa għar-regolament numru 13 tal-Iskeda ta’ Kap. 268 li qed nitkellmu dwarha. Naqblu li l-pariri li ngħatajt, jew l-interpretazzjonijiet li kien hemm fi ħdan id-Dipartiment tal-Artijiet, rigward din l-artiklu kienu konfliġġenti, fis-sens li kien hemm min jinterpreta din ir-regola bħala 30%, u kien hemm min jinterpretaha bħala 130% tal-valur tal-proprjetà?

IS-SUR CHARLES DEGUARA: Hekk tiġi; id-differenza 30%, fit-total tiġi 130%.

ONOR. ROBERT ABELA: Imma dik kif interpretajtuha intom.

IS-SUR CHARLES DEGUARA: X’jiġifieri? Sinċerament m’iniex qiegħed nifhem.

ONOR. ROBERT ABELA: Ħalli naqralek x’tgħid il-Liġi: 

“13. Art tal-Gvern tkun tista’ tingħata bi tpartit ma’ oħra li tkun ddikjarata meħtieġa għal skop pubbliku taħt il-Kapitolu 88 tal-Liġijiet ta’ Malta, lis-sid l-art hekk iddikjarata:

Iżda fejn teżisti differenza fil-valur bejn iż-żewġ artijiet mogħtija bi tpartit,...”,

jiġifieri l-art tal-Gvern fuq naħa, f’dan il-każ l-art ta’ San Ġwann u ta’ Swieqi fuq naħa, u l-Fekruna n-naħa l-oħra;

“...dik id-differenza tiġi ekwiprata bl-għotja wkoll ta’ żieda fi flus. B’dan iżda,...”,
u hawnhekk hija l-parti li xtaqt niffoka fuqha,

“...illi t-tpartit ma jistax isir jekk il-valur tal-art tal-Gvern li tkun ser tingħata taqbeż it-tletin fil-mija tal-valur tal-art esproprjata.”.

Dak huwa l-artiklu li rrid niffoka dwaru. Niġi issa għall-figuri. L-art tal-Fekruna kienet €5 miljuni, u il-valur tal-proprjetajiet tal-Gvern kien bejn wieħed u ieħor €4.2 miljun għal €4.3 miljun. Il-€4.2 miljun jaqbeż bil-bosta t-30% tal-valur tal-proprjetà tal-Gvern. Allura għaliex qed tinsisti li ma kienx hemm ksur tar-regola?

IS-SUR CHARLES DEGUARA: Ma taqbiżx bil-bosta!

ONOR. ROBERT ABELA: Dażgur!

IS-SUR CHARLES DEGUARA: Jiddepedenti kif tinterpretaha!

ONOR. ROBERT ABELA: Nibdew minn hemmhekk, u ċioè li hemm kwestjoni ta’ interpretazzjoni ta’ din is-section, fis-sens  li kien hemm min qed jinterpretaha 30% u kien hemm min jinterpretaha 130%.

IS-SUR CHARLES DEGUARA: Skont il-każijiet li dħalna fihom aħna – kif għedt missejna xi sitta jew seba’ każijiet – ninsabu nfurmati, u għandna evidenza, li l-GPD konsistetement interpretawha bil-mod ta’ kif qed ngħidu aħna.

ONOR. ROBERT ABELA: Jiġifieri jien qed nifhem li intom imxejtu mal-interpretazzjoni li ta l-GPD b’mod konsistenti?

IS-SUR CHARLES DEGUARA: Mhux biss. 

IS-SUR KEITH MERCIECA (Manager Investigations, NAO):  Saru eżerċizzji oħrajn min-naħa tal-Internal Audit and Investigations Department (IAID) fejn ħadu parir tal-Avukat Ġenerali dwar kif għandhom jinterpretaw dan l-artiklu, jekk hux bit-30% jew bil-130%.

ONOR. ROBERT ABELA:  Dak il-parir tal-Avukat Ġenerali kif irrappurtat minnkom fir-rapport dwar il-każ ta’ Strada Zekka rajtu u naħseb li l-parir mhuwiex fidil lejn dak li tgħid il-liġi. (Interruzzjonijiet)  Iva, hija kwestjoni ta’ interpretazzjoni, u qed naqbel.
IĊ-CHAIRPERSON: Onor. Abela, tapprezza li l-Awditur Ġenerali mhuwiex avukat, jieħu parir mingħand l-avukat tiegħu, imbagħad... Jiġifieri toqgħodx tagħmillu grilling fuq il-parir tal-avukat!

ONOR. ROBERT ABELA: Jien qed nifhem li Prof. Refalo ma ġiex ikkonsultat dwar dan il-każ partikolari; qed nifhem li mxejtu fuq il-parir tal-Avukat Ġenerali li kien ta f’każ ieħor. 

IS-SUR CHARLES DEGUARA: Konna kkonsultajna lil Prof. Refalo f’każ li kien kważi identitiku ta’ dan.

ONOR. ROBERT ABELA: Ipprova spjegali ftit dak li hemm fil-liġi fejn jingħad:

“B’dan iżda, illi t-tpartit ma jistax isir jekk il-valur tal-art tal-Gvern li tkun ser tingħata taqbeż it-tletin fil-mija...”.

Qed jgħid “it-30%”, mhux “bi 30%”. Naħseb li dik hija d-differenza li m’aħniex naqblu fuqha.

IS-SUR CHARLES DEGUARA: Jien nista’ ngħidlek li dejjem hekk ġiet interpretata; għandna l-fatti u nistgħu nippreżentawhom.

ONOR. ROBERT ABELA: M’iniex qed immerik għax inti korrett meta qed tgħid li dejjem hekk ġiet interpretata, però jien issa qed nimxi...

IS-SUR CHARLES DEGUARA: Naqbel miegħek illi kieku hemm “b’”, kienet tkun iżjed ċara.

ONOR. ROBERT ABELA: U kieku hemm “b’”, niġi naqbel miegħek, però m’hemmx hekk, anzi qiegħda bil-kontra, u nerġa’ nikkwota:

“B’dan iżda, illi t-tpartit ma jistax isir jekk il-valur tal-art tal-Gvern li tkun ser tingħata taqbeż it-tletin fil-mija tal-valur tal-art esproprijata.”.

Jiġifieri l-liġi mhux jaqbeż “bi 30%” qed tgħid, imma jaqbeż “it-30%” tal-valur tal-art esproprjata. Dan il-kliem ċarissimu tal-liġi, mgħaqqad mal-prinċipju ġenerali li suppost il-kumpens jingħata fi flus u mhux bi tpartit ta’ proprjetà, illum kif tarah inti?

IS-SUR CHARLES DEGUARA: Onor. Abela, irrid inkun prużuntuż biex naqbad argument legali miegħek għax lanqas nibda! Il-verità hi li jekk ir-reġistratur ried idaħħal il-kunċett ta’ permuta, fejn il-Gvern minflok jagħti flus, jagħti art, bi 30% ma jkunx solva l-problema għax irid jagħti 70% fi flus!

ONOR. ROBERT ABELA: Bl-interpretazzjoni tagħkom, il-Gvern – u jien nifhem dakinhar x’ried il-Gvern li jiġi evitat – seta’ ta lil individwu valur bi proprjetà tiegħu iktar milli kien qed jeħodlu! Allura mbagħad kien ikun il-Gvern li jirċievi fi flus?

IS-SUR NOEL CAMILLERI (Deputat Awditur Ġenerali): Iva, u ġieli ġrat. 

IĊ-CHAIRPERSON: Jiġifieri l-prinċipju li ġie utilizzat f’dan il-proċess huwa l-istess prinċipju –  tista’ taqbel u tista’ ma taqbilx miegħu – li ntuża f’kull każ.

ONOR. ROBERT ABELA: Użaw tal-130%.

IĊ-CHAIRPERSON: Imma ma saritx eċċezzjoni fil-każ Tal-Fekruna.

PROF. IAN REFALO (Konsulent legali tal-Awditur Ġenerali): Trid tieħu l-prinċipju tal-.... qabel ma tinterpreta.

ONOR. ROBERT ABELA: Jiġifieri l-interpretazzjoni qed taraha?

PROF. IAN REFALO: Jien qed nara x’qed tifhem inti, imma jien qed ngħid li meta inti tanalizza l-kliem tal-liġi, trid tara ħafna affarijiet u mhux biss il-kelma li tintuża, imma anke l-iskop li trid tilħaq il-liġi. Jekk taqra d-dibattitu meta saret il-liġi tara li l-leġislatur kien qed jifhem li tpartit equal with equal is OK. Għax allura anke l-kunċett kif qiegħed imfassal, huwa mfassal kollu ħażin! 

ONOR. ROBERT ABELA: Sfortunatament, il-mod kif kienet imfassla l-liġi ta’ dakinhar, ma nafx kenitx imfassla ħażin jew kenitx imfassla b’mod li tħalli lok għal ħafna manuvri bħalma saru qabel l-2013! Dakinhar il-liġi kienet utilizzata b’mod li jimmeraviljak.

PROF. IAN REFALO: Jien m’iniex se nidħol f’dan, imma qed ngħid li l-liġi setgħet inkitbet b’mod iktar ċar.
ONOR. ROBERT ABELA: Jiġifieri qed naqblu li skont il-liġi proprjetà tal-Gvern li tingħata ma tistax taqbeż it-30% tal-valur tal-art esproprjata.

PROF. IAN REFALO: Però meta jgħidlek li ma tistax taqbeż it-30% tal-valur tal-art esproprjata, ifisser l-art esproprjata u 30%, jew 30% tal-art esproprjata biss?

ONOR. ROBERT ABELA: Kieku hija l-ewwel ipoteżi li qed issemmi int kien ikun hemm il-kliem “bi 30%”.

PROF. IAN REFALO: Imma kieku ma kienx hemm “30% tal-valur tal-art esproprjata”. Jiġifieri l-valur tal-art esproprjata qiegħed hemm, mhux qiegħed eskluż.

ONOR. ROBERT ABELA: Il-valur tal-art tal-Gvern li tkun se tingħata ma tistax taqbeż it-30% tal-valur tal-art esproprjata.

PROF. IAN REFALO: Kien imissu qal “għandu jkun inqas minn 30% tal-valur”.

IS-SUR CHARLES DEGUARA: Kieku l-kunċett ta’ permuta waqa’ għax 70% xorta jridu jitħallsu fi flus kontanti.

IS-SUR NOEL CAMILLERI:  Il-liġi taċċetta 100% u ma taċċettax 30%!?

ONOR. ROBERT ABELA: Hija konfliġġenti jekk taċċettax 100%.

IĊ-CHAIRPERSON: Jien ma naħsibx li huwa l-iskop ta’ dan il-Kumitat li noqogħdu nanalizzaw artiklu ta’ liġi u jekk setax kien aħjar jew agħar. Hawnhekk qegħdin nagħmlu analiżi tar-rapport tal-Awditur u l-Awditur spjega li dan huwa prinċipju li ntuża fil-każijiet kollha f’dawn l-aħħar 30 sena. Issa tista’ tintrepetah mod, u tista’ tinterpretah mod ieħor – jekk nistaqsu 100 avukat ikollna 100 interpretazzjoni – però ma naħsibx huwa ġust li nagħmlu grilling lill-Awditur u noqogħdu nistaqsuh jekk jaqbilx... L-Awditur jieħu l-pariri legali, jara kif dejjem ġara, u jimxi ma’ kif dejjem ġara.

ONOR. ROBERT ABELA: Jien m’iniex qed nagħmel grilling lill-Awditur.  Hawnhekk fl-aħħar mill-aħħar tinteressana d-deċiżjoni amminstrattiva f’dan il-każ.
IĊ-CHAIRPERSON: L-Awditur qal li huma wżaw prinċipju li dejjem intuża. Issa min huwa fl-Eżekuttiv jista’ jsegwi dan id-dibattitu u jara jekk hemmx lok ta’ tibdil fil-liġi.

ONOR. ROBERT ABELA: Jiġifieri f’dan il-każ intuża prinċipju li kien jintuża qabel l-2013.

IS-SUR CHARLES DEGUARA: Nimmaġina li l-prinċipju beda jintuża minn meta ddaħħlet il-liġi.

IĊ-CHAIRPERSON: Meta għaddiet l-emenda?

ONOR. ROBERT ABELA: Jekk m’iniex sejjer żball l-emenda għaddiet... (Interruzzjonijiet) Imma l-liġi nbidlet illum il-ġurnata. 

ONOR. ALEX MUSCAT: Jekk forsi kien hemm problema ta’ interpretazzjoni fil-liġi kif kienet, illum ġiet iċċarata. F’Kap. 573 issa qiegħda... Naħseb li l-leġislatur induna li kien hemm anomalija li setgħet tintuża kif jaqbel skont is-sitwazzjoni. Dik illum ġiet irranġata.

IS-SUR CHARLES DEGUARA: Onestament u bl-ikbar rispett ma naqbilx miegħek għax  aħna qatt ma sibna każijiet fejn intużat mod, imbagħad intużat mod ieħor, aħna dejjem sibna każijiet fejn intużat bl-istess mod! 

ONOR. ALEX MUSCAT:  M’iniex qed ngħid għall-NAO.

ONOR. ROBERT ABELA:  Imma jista’ jkun li ntużat konsistentement ħażin! Jista’ jkun li l-konsistenza hija konsistenza dejjem ħażina. 

IĊ-CHAIRPERSON: Jista’ jkun li 30 jew 40 sena ilu meta daħlet il-liġi, kien hemm il-kunċett li inti tista’ tagħti permuta one is to one bil-fakultà tat-30%, imma llum jista’ jkun li hemm min jirraġuna u jgħid li ma jaqbilx ma’ dak il-prinċipju –  dan mhux xi prinċipju fundamentali – u jgħid li tista’ tagħti biss sa 30%. Iż-żminijiet jinbidlu u ċ-ċirkostanzi jinbidlu.

ONOR. ROBERT ABELA: Imma l-liġi ma tinbidilx. Li jinkwetani għax id-diċitura...

IĊ-CHAIRPERSON: Le, tant huwa hekk li qed tgħiduli li nbidlet il-liġi!
ONOR. ROBERT ABELA: Imma nbidlet illum!

IĊ-CHAIRPERSON: Iva, appuntu.

ONOR. ROBERT ABELA: Però jien qed nitkellem fuq iż-żmien ta’ dakinhar meta kienet applikabbli din il-liġi, il-wording huwa dak u ma nbidilx.

IĊ-CHAIRPERSON: Però dejjem ġiet interpretata b’dak il-mod.

ONOR. ROBERT ABELA: Forsi dakinhar b’mod konvenjenti ġiet interpretata hekk!

IĊ-CHAIRPERSON:  Minn Gvernijiet differenti!

ONOR. ROBERT ABELA:   L-affarijiet kienu ilhom isiru b’mod konvenjenti ħafna għal numru ta’ snin.

IĊ-CHAIRPERSON: Hekk hu! Mill-Indipendenza ‘l hawn!

ONOR. ROBERT ABELA: Din hija liġi tal-1977! X’indipendenza! Qed tagħmel kif għamel Adrian Delia meta qal li kien qiegħed fl-Indipendenza, meta twieled wara l-Indipendenza! 

IĊ-CHAIRPERSON: U ejja! Mill-1977 ‘l hawn, jiġifieri 40 sena.

ONOR. ROBERT ABELA: Però r-regolament 13 ma jidhirlix li kien hemmhekk mill-bidu. Sur Awditur, jiġifieri l-parir legali intom ħadtuh fil-kuntest ta’ każ ieħor u applikajtuh għal dan il-każ. Naqblu?

IS-SUR CHARLES DEGUARA: Eżattament.  Il-GPD imxew hekk f’kull każ.

ONOR. ROBERT ABELA: Imbagħad fis-sentenza li ngħatat mill-qorti rigward il-każ li jidhirli li kontu applikajtu fih dan il-prinċipju l-ewwel darba, naqblu li ma daħlitx fuq jekk 30% jew 130%, fil-każ li nqata’ riċentament?

IS-SUR CHARLES DEGUARA: Jien nista’ nikkummenta fuq ir-rapport tagħna. M’iniex se nikkummenta fuq sentenza tal-qorti.

ONOR. ROBERT ABELA: Is-sentenza daħlet fir-rapport tagħkom ukoll, fil-każ ta’ Strada Zekka. (Interruzzjonijiet) Is-sentenza li ngħatat riċentament mill-Imħallef Anna Felice daħlet ukoll fuq ir-rapport tagħkom. Xtaqt li kieku intom dħaltu f’din il-parti, però inti qed tgħidli li ladarba ġiet interpretata b’dan il-mod... Il-liġi hija ċara. Meta l-liġi tkun ċara, ma tantx nara lok ta’ interpretazzjoni. (Interruzzjonijiet)

IĊ-CHAIRPERSON: M’hawnx qbil bejn żewġ avukati mustaċċuni li... (Interruzzjonijiet)

ONOR. ROBERT ABELA: Prof. Refalo mhux qiegħed jgħid li ma jaqbilx miegħi.

IĊ-CHAIRPERSON: Il-Professur qed jgħid li tista’ tiġi... Inġibu 20 avukat u kollha jagħtuha interpretazzjoni daqsxejn...  Żgur li l-Awditur Ġenerali mhuwiex il-persuna li għandu jwieġeb għal dan in-nuqqas, jew possibilità ta’ interpretazzjonijiet alternattivi.

ONOR. ROBERT ABELA: L-ewwel nett id-domanda tiegħi lill-Awditur Ġenerali kienet jekk daħalx fuq dan il-punt.

IĊ-CHAIRPERSON: Dik napprezzaha, u stajt tagħmilha.

ONOR. ROBERT ABELA: Il-konklużjoni kienet li l-Awditur mexa ma’ prassi li ntużat fil-Land Department qabel l-2013.

IS-SUR CHARLES DEGUARA: Hekk hu. 

ONOR. ROBERT ABELA: Segwejt kif inbidlet il-liġi llum?

IS-SUR CHARLES DEGUARA: Le, ma segwejtx għax s’issa għadna m’għamilniex audit bil-liġi l-ġdida.

ONOR. ROBERT ABELA: M’għandix iktar domandi.

IĊ-CHAIRPERSON: Nirringrazzjakom.  Qed nifhem li għal-lum m’għandniex iżjed xhieda. Nistaqsi lin-naħa tal-Gvern jekk għalqux ix-xhieda tagħhom, inkella baqgħalhomx aktar xhieda.

ONOR. ROBERT ABELA: Iva, fadlilna.  Biss biss fadlilna r-rappreżentanti tad-Dipartiment tal-Artijiet, anke minħabba li dan id-dibattitu li qed inqajjem jien illum qam kemm-il darba fid-Dipartiment tal-Artijiet. Ħalliha li dejjem imxew b’mod u mhux b’ieħor, però din kienet dibattuta ħafna.

IĊ-CHAIRPERSON: Onor. Abela, jien nista’ nifhem u napprezza li inti tal-fehma li din il-liġi kellha tiġi interpretata mod ieħor...

ONOR. ROBERT ABELA: Għax il-liġi hija ċara!

IĊ-CHAIRPERSON: Illum ġie stabbilit li l-Awditur Ġenerali, taqbel jew ma taqbilx miegħu, uża l-prinċipju li ġie wżat għal dawn l-aħħar 30 sena.

ONOR. ROBERT ABELA: Mhux 30 sena.

IĊ-CHAIRPERSON: Qed ngħidu mill-1977.

ONOR. ROBERT ABELA: Imma mill-1977 mhux il-liġi kollha.

PROF. IAN REFALO: Naħseb li jew 1999 jew 2004.

IĊ-CHAIRPERSON: Mela għal dawn l-aħħar kważi 20 sena. Ma nistgħux nagħmlu dibattitu hawnhekk dwar kif tiġi nterpretata l-liġi.

ONOR. ALEX MUSCAT: Biex inkunu leali mal-Awditur, hu spjega li qisu ma kienx hemm kontestazzjoni ta’ kif dejjem ġiet interpretata l-liġi...

ONOR. CHRIS SAID: Le, anzi ħa parir legali mingħand l-Avukat Ġenerali.

IĊ-CHAIRPERSON: Però mhuwiex kompitu ta’ dan il-Kumitat li naraw għalfejn qatt ma ġiet ikkontestata. Aħna qed niddiskutu rapport tal-Awditur Ġenerali u m’iniex se nippermetti li niftħu diskussjoni fuq kif għandu jiġi nterpretat dak l-artiklu li m’għadux hemm, jew jekk qattx ġie interpretat tajjeb.  Xi darba, jekk tridu, nistgħu nagħmlu suġġett għalih, imma mhux meta qegħdin niddiskutu dan ir-rapport.

ONOR. ROBERT ABELA: Le, jien se nistaqsi l-prassi dipartimentali x’kienet.

ONOR. CHRIS SAID: Tista’ tagħmel dan meta jkun hawn l-uffiċjali tad-dipartiment.

ONOR. ROBERT ABELA: Iva, dak li qed ngħid jien.

ONOR. CHRIS SAID: Safejn naf jien, il-wording tal-liġi llum huwa identiku għal dak li kien hemm qabel.

IĊ-CHAIRPERSON: Jien ma rridx li dan isir dibattitu legali ta’ jekk għandniex liġi tajba jew inqas tajba. Hemm fora oħra fejn nagħmlu hekk, mhux hawn.

ONOR. CHRIS SAID: Fis-sentenza li tat l-Imħallef Felice ħadmet bil-prinċipju tal-130%!

ONOR. ROBERT ABELA: Però ma daħlitx fiha!

ONOR. CHRIS SAID: Hija msemmija!

IĊ-CHAIRPERSON: Qegħdin out of order; dan mhuwiex suġġett li għandu jiddiskuti dan il-Kumitat.

ONOR. ALEX MUSCAT: Sur President, xtaqt nippreċiża punt u ċioè li Kap. 573, li ħa post Kap. 268, dik l-anomalija – ejjew naqblu li kien hemm anomalija – ġiet ironed out. Illum huwa ċar li meta l-Gvern qed jagħti art bi tpartit, dik l-art ma tista’ qatt taqbeż fil-valur l-art li tkun qed tittieħed. Jiġifieri jekk qabel kienet qed tiġi interpretata 130%, dik illum m’għadhiex qed tiġi interpretata hekk għax tneħħiet kompletament.

ONOR. CHRIS SAID: Ġiet 100%.

IĊ-CHAIRPERSON: 100% to 100%, one is to one.

ONOR. ALEX MUSCAT: Il-massimu huwa 100%.

ONOR. CHRIS SAID: Imma mhux 30% to 100%, bħalma qed tinterpretawha intom!

IĊ-CHAIRPERSON: Jien fhimt li l-Onor. Abela qed jagħmel interpretazzjoni differenti, qed jgħid 30% is to 100%, jiġifieri sa 30% biss stajt tieħu. Jien fhimt li dak kien l-argument tal-Onor. Abela.

ONOR. ALEX MUSCAT: Ukoll.

IĊ-CHAIRPERSON: Allura l-liġi kif emendata ma ġietx tirrifletti dan. Imma bir-rispett kollu naħseb li din id-dikussjoni hija out of order. Jien m’għandix problema li jitħarrek xi ħadd mid-dipartiment biex tistaqsuh u tikkonfermaw li l-formula li ntużat hija dik li semma l-Awditur...

ONOR. ROBERT ABELA: M’iniex nikkontesta li dejjem intużat din il-formula, imma jekk intużatx b’mod tajjeb jew le. Jekk intużat ħażin, il-konsegwenzi huma li huma, ta’ kulħadd!

IĊ-CHAIRPERSON: Però la x-xhud mhu se jikkonferma dan u lanqas jien ma jien se nikkonferma dan; hemm il-qorti biex tiddeċiedi dawn l-affarijiet.

ONOR. ROBERT ABELA: Ara intom qatt ma mortu!

IĊ-CHAIRPERSON: Però, Onor. Abela, naqblu li jekk jiġu 100 u jgħidu li ġiet interpretata l-liġi ħażin mhu se jinbidel xejn?

ONOR. ROBERT ABELA: Huwa ħażin li l-liġi tiġi interpretata ħażin.

IĊ-CHAIRPERSON: Però mhux aħna niddeċiedu! Mhux dan il-Kumitat jew xhud jiddeċiedi dan. Ma jistax jiġi xhud hawnhekk – hu min hu – u jgħid li jaħseb li l-liġi ġiet interpretata ħażin!  It-triq li għandu min għandu interess hija li jmur il-qorti.

ONOR. ALEX MUSCAT: Però jekk dan il-Kumitat jara li dipartiment tal-Gvern, hu min hu, qed jinterpreta l-liġi ħażin, ma jitkellimx? Hekk qed ngħidu?

IĊ-CHAIRPERSON: Dan il-Kumitat mhuwiex il-forum li jinterpreta l-liġijiet! Huwa evidenti li llum għandna opinjonijiet diverġenti u jekk inġibu 100 avukat, ikollna 100 opinjoni differenti.

ONOR. ALEX MUSCAT: Sur President, jekk dan il-Kumitat isib li awtorità, hi liema hi, mhijiex qed timxi mal-liġi, naħseb li huwa fid-dover li jiġbed l-attenzjoni u mhux jgħid li mhuwiex ir-remit tiegħu. Aħna fid-dover li naraw li kull entità governattiva timxi b’mod fair.

IĊ-CHAIRPERSON: Onor. Muscat, il-punt tiegħi huwa li din hija kwestjoni ta’ interpretazzjoni. Jekk tħares lejn kif ġiet interpretata din il-liġi probabbilment min-nies li okkupaw id-dipartiment tul is-snin differenti, minn avukati ġenerali differenti, minn avukati differenti li taw pariri differenti, tara li ġiet interpretata b’dan il-mod, u naħseb li dik l-interpretazzjoni għandha xi forma ta’ piż.

ONOR. ROBERT ABELA: S’issa interpretazzjoni waħda smajt.

ONOR. CHRIS SAID: Le, l-Awditur qallek li f’kull każ kien hemm dik l-interpretazzjoni.

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proġetti Amministrattivi): Taħt Amministrazzjoni Nazzjonalista, jekk fhimt tajjeb.

ONOR. ROBERT ABELA: Tajjeb li nisimgħu lid-Dipartiment tal-Artijiet.

ONOR. CHRIS SAID: Dażgur, għax taħt Amministrazzjoni Laburista nqabżet it-30%! 

ONOR. ROBERT ABELA: U fuq talba tal-Prim Ministru, dak li sar treġġa’ lura. Ara inti m’għamilthiex! Kellek il-fakultà li tagħmilha dik l-azzjoni...

ONOR. CHRIS SAID: Għax m’għamilthiex inti?  

ONOR. ROBERT ABELA: Għax ma kontx deputat! Għalhekk m’għamilthiex! Sempliċi ħafna. Ma kellix dritt nagħmilha! Inti kont, u kellek, u m’għamilthiex!

ONOR. CHRIS SAID: Għax ma nkisritx il-liġi!

ONOR. ROBERT ABELA: X’għandu x’jaqsam! Inti kellek l-obbligu u r-responsabilità li tagħmilha għax kont deputat. Ħadd m’għamilha minnkom!

ONOR. CHRIS SAID: Ma nkisritx liġi! Qed tipprova tgħid li nkisret liġi meta ma nkisritx liġi. Kulħadd qallek, il-Prof. Refalo, l-Awditur Ġenerali  u l-Avukat Ġenerali Peter Grech, kif mexa d-dipartiment matul dawn l-aħħar 20, 25 sena, u tibqa’ ssostni li l-interpretazzjoni tiegħek biss hija t-tajba għax daħħaltha f’moħħok hekk! U la daħħaltha f’moħħok hekk, tridna niġu kollha nitkellmu bħalek! Għandek żball!

ONOR. JULIA FARRUGIA PORTELLI: M’hemmx għalfejn titbaqbaq! Tista’ ma tgħajjatx?

ONOR. ROBERT ABELA:  Ikkalma!

IĊ-CHAIRPERSON: Onor. Abela, qed nifhem li għandek xhud ieħor li jiġi ndikat.

ONOR. ROBERT ABELA: Iva, Peter Mamo.

IĊ-CHAIRPERSON: In-naħa tal-Gvern qed tindika lil Peter Mamo bħala xhud għas-seduta li jmiss. Qed nifhem li jekk ix-xhieda ta’ Peter Mamo se tkun limitata għal dan il-punt, tista’ ma teħux fit-tul kif kienet tal-Awditur Ġenerali llum.

ONOR. ROBERT ABELA: Naraw jekk għandniex iżjed xhieda.

ONOR. JULIA FARRUGIA PORTELLI: Fil-kas nindikawhom b’email.

IĊ-CHAIRPERSON: Mela nitlobkom tindikawhom biex jekk għandna siegħa u nofs, nutilizzawhom kollha.

ONOR. ROBERT ABELA: Intom għandkom xi xhieda min-naħa tagħkom?

IĊ-CHAIRPERSON: Naturalment. Nirringrazzjakom. Il-Kumitat huwa aġġornat għal data li tiġi komunikata iktar ‘l quddiem.

Fit-3:22 p.m. il-Kumitat aġġorna.

